ӘНИЕМӘ ИҢ МАТУР СҮЗ, ИҢ ТАТЛЫ СҮЗ

Залда әти-әниләр, әбиләр. Сәхнәгә ике алып баручы чыга. Берсе – кыз, икенчесе –  малай.
I алып баручы.
Хәерле кич, хөрмәтле әниләр һәм әбиләр!
II алып баручы.
Исәнмесез, якын дусларым!
I алып баручы. 
Әниләребез, әбиләребез һәм сеңеллә​ребез! Сезне язгы бәйрәмегез 8 Март белән кайнар котлыйбыз!
II алып баручы. 
Кояш көлә, мин елмаям, 
8 Март бүген. 
Бүген әниләр бәйрәме, 
Шуңа күңелем шат минем.
I алып баручы. 
Хөрмәтле әниләребез, кадерле кунак​ларыбыз! Хәзер сезнең каршыгызда "Зирәкләр һәм кыюлар" клубының "Йолдыз" һәм "Чулпан" командалары чыгыш ясар.
II алып баручы. 
Рәхим итегез, дуслар!
("Йолдыз" һәм "Чулпан" командалары урыннарын алалар)
Беренче бирем: командалар шигъри һәм җыр юллары белән берсен-берсе сә​ламлиләр.
"Чулпан" командасы:
Сәлам сезгә, сәлам, дуслар
Сәлам кызлар ягыннан.
Бу сәламнәр безнең йөрәкләрдән
Матур җырлар булып агыла.
"Йолдыз" сәламе җыр юллары аша җит​керелә ("Мөкәррәмә" көенә): 
Сез дә килгәнсез икән лә, 
Без дә килгәнбез икән. 
Матур дуслар җыелганнар, 
Бер җырлап бирик микән?
Их, Мәккә-Мөкәррәмә,
Мәдинә-Мөнәвәрә.
Күргәнче сүзем күп була,
Күргәч телем бәйләнә.
"Чулпан" командасы җыр белән җавап бирә (шул ук көйгә): 
Алма агачын вак, диләр, 
Чәчәкләрен ак, диләр. 
Кайда йөрсәк, кая барсак, 
Сез дусларны мактыйлар.
Их, Мәккә-Мөкәррәмә,
Мәдинә-Мөнәвәрә.
Эчеңдәге серләреңне
Сөйләмә берәүгә дә.
Шушы сәламләүләрдән соң команда ка​питаннары эмблема һәм бүләкләр алыша​лар.
I алып баручы. 
Дуслар, игътибар! "Йолдыз" һәм "Чул​пан" командалары хәзер үзара ярышны башлап җибәрәләр.
I бәйге. "Җырлыйм әнием турында".
Командалар әниләргә багышланган җыр​лар башкаралар.
II алып баручы. 
"Чулпан" командасы, рәхим итегез.
"Чулпан" командасы Р. Миңнуллин сүз​ләренә язылган "Әни" җырын башкара.
I алып баручы. 
Хәзер "Йолдыз" командасы чыгышын тыңлыйбыз.
(Алар "Әнкәмнең догалары" [И. Закиров музыкасы, Р. Миңнуллин сүзләре] җырын башкаралар)
II алып баручы. 
Хөкемдарлар нәтиҗә ясаган арада, залга ике әнине чакырабыз. Рәхим итегез. Һәр командадан берәр укучы да чыга.
Бәйге "Бии беләсеңме?" дип атала.
Биремне тыңлагыз.
Бию көенә әниләр төрле хәрәкәтләр ясый-ясый бииләр, ә чыккан 2 укучы аларның хәрәкәтләрен кабатлыйлар. Кем ахырга кадәр дөрес бии, шул җиңүче була. Рәхим итегез.
(Хөкемдарларга сүз бирелә)
I алып баручы. 
Ә хәзер командаларга сорау: бәрәң​гедән нинди ризыклар әзерләп була? (Кайсы команда күбрәк әйтсә, шул җи​ңүче була)
II алып баручы. 
Командалар өй эшләрен күрсәтәләр: бәрәңгедән әзерләгән ризыкларын хө​кемдарларга тапшыралар. (Нәтиҗә чыгарыла)
"Шаян җырлар" конкурсын башлыйбыз.
I алып баручы. 
"Йолдыз" командасы башлап җибәрә. Алар башкаруында "Баҗалар" (И. Абдуллин сүзләре, Т. Кәримов музыкасы) һәм "Актан ык" ("Кыз урлау" спектакленнән, М. Кәрим сүзләре, Т. Кәримов музыкасы) җырлары башкарыла.
II алып баручы. 
"Чулпан" командасы, хәзер сезнең чират. Алар "Утыр әле яннарыма" (Ш. Галиев сүзләре, И. Хисамов музыкасы) җырын башкаралар.
I алып баручы. 
Ярыш дәвам итә.
"Әниләргә багышланган шигырьләр" бәйгесе.
(Командалар үзләренең шигырьләрен сөйлиләр)
II алып баручы. 
Алдагы бәйге – "Кызлар исеме белән аталган җырлар" бәйгесе. 
Командалар, рәхим итегез.
(Хөкемдарлар нәтиҗә ясый)
I алып баручы. 
"Иң матур сүз әниемә! "бәйгесе. 
Әниләргә багышланган иң матур сүз​ләрне кайсы команда күбрәк әйтә? (Соңыннан гомуми нәтиҗәне хөкемдарлар әйтә)
II алып баручы. 
Әйе, командалар әниләргә багышлап бик матур сүзләр әйттеләр. Без дә ку​шылабыз:
Син, әнием, минем өчен
Бу дөньяда бер генә.
Елмайганда йөзләреңнән
Бар өйгә нур бөркелә.
I алып баручы.
Ә хәзер кичәбезнең икенче өлеше башлана. Әниләр, кунаклар өстәл янына рәхим итегез! 
Чәй янында аерым җыр​лар, шигырьләр сөйләнә, әниләр белән бергәләп күмәк биюләр башкарыла. Ял кичәсе шулай тәмам була.
